
Siullermeerneqarnera 

 

Avatangiisitsinnik peqqissutsitsinnillu illersuinissarput Naalakkersuisunut pingaaruteqarpoq. 

Tamanna nunani tamalaani maleruagassanik, umiarsuarnit silaannarmik mingutsitsinermik 

killilersuiffiusunik tapersersuerusunnitsinnut tunngaviuvoq. 

 

MARPOL-imut isumaqatigiissut FN-ip nunani tamalaani Imarsiornermut Suliniaqatigiiffiani 

IMO-mi isumaqatigiissutaavoq, umiarsuit mingutsitsinerannik killilersuinissamut 

maleruagassanik imaqartoq. MARPOL-imut isumaqatigiissummi umiarsuit nalinginnaasumik 

ingerlanerini ajutoorsinnaannerinilu mingutsitsinermik pinaveersaartitsinissaq 

annikillisaanissarlu siunertarineqarpoq. Kalaallit Nunaat MARPOL-imut 

isumaqatigiissummut 1997-imi ilaalerpoq, tassani Ilanngussaq IV, imermut errortuutikumut 

tunngasoq aamma Ilanngussaq VI, silaannarmik mingutsitsinermut tunngasut 

ilannguffigineqaratik. Taamaattumik uuliat, kemikaliat, nassiussat ulorianaatillit poortukkat 

eqqakkallu pillugit maleruagassat atuuttut malippagut. Nunarsuarmi umiarsuit niuffagiutit 

95%-iisa isumaqatigiissummi Ilanngussaq VI-mi maleruagassat maanna malippaat. Tassalu 

Ilanngussaq VI nunarsuarmi annertuumik tapersersorneqarpoq. Ilanngussaq VI-mi 

umiarsuarnit ikummarsaammik (svovl) aniatitsinerit killilersorneqarput. 

 

Ikummarsaammik silaannarmut aniatitsineq inuiaqatigiinnut annertoorujussuarmik 

kinguneqarsinnaavoq. Ikummarsaammik aniatitsineq peqqissutsimut ajoqusiisinnaavoq 

puallutsitsilersinnaallunilu. Tassalu anersaartorfitsigut uummatillu taqarsuisigut 

napparsimalersartut amerlinerinik kinguneqarsinnaalluni. Silaannarmik mingutsitsineq sialuit 

avatangiisillu seernarsinerinik aamma kinguneqarsinnaavoq, naasunut aalisakkanullu 

akornutaasumik. Silaannarmik mingutsitsineq silaannaap allannguutaanut aamma 

sunniuteqarsinnaavoq, nunarsuarmi silaannaap kissarnerulerneranut tapiliussisarami. 

Isumaqatigiissummi Ilanngussaq VI-mut ilaalernikkut umiarsuarnit ikummarsaammik 

akuutissanillu ajoqutaasunik allanik aniatitsinermik killilleeqataasinnaavugut. Tamanna 

avatangiisitsinnut peqqissutsitsinnullu pitsaasunik sunniuteqassaaq.  

 

Kalaallit Nunaat umiarsuarnit ikummarsaammik aniatitsinermik annikillisitsiniarlutik 

annertuunik suliaqareerput. FN-imi Nunani Tamalaani Imarsiornermut Suliniaqatigiiffimmi 

ikummatissamik kinertumik (HFO) inerteqquteqalernissaq pillugu ukioq 2020-mi 

isumaqatiginninniarput. HFO-mik atuinermut assartuussinermullu inerteqquteqalernikkut, 

ikummarsaat annikinnerujussuaq siunissami aniatinneqartalissaaq, taamatuttaaq avatangiisigut 

peqqissuserpullu illersorneqarnerulissallutik. Maanna piffissanngorpoq ilanngussaq VI-mut 

peqataanissamut tunuarsimaarsimanitta atorunnaarnissaannut. 



 

Taamatut oqaaseqarlunga Naalakkersuisut sinnerlugit aalajangiiffigisassatut siunnersuut 

Inatsisartuni suliassanngorlugu tunniuppara. 


